
ABSTRAK 

 

Syarak menjadikan penghasilan maṣlaḥah dan penolakan mafsadah sebagai objektif utama di sebalik setiap 

pensyariatan. Dalam urusan muamalat sesama manusia, syarak meletakkan  syarat tertentu untuk melayakkan 

seseorang menjalankan sesuatu urusan sesama mereka bagi mengekalkan maṣlaḥah umum hubungan manusia. 

Namun berbeza dengan akad perkahwinan, para fuqaha dilihat sedikit longgar dalam meletakkan syarat ahliyyah 

dalam perkahwinan tidak seperti syarat ahliyyah dalam urusan muamalat. Oleh itu, artikel ini bertujuan untuk 

menjelaskan mengenai pandangan fuqaha dalam meletakkan syarat ahliyyah kepada mereka yang ingin berkahwin, 

dan mengkaji mengenai hikmah syarak dalam melonggarkan syarat ahliyyah dalam perkahwinan. Kajian ini 

menggunakan kaedah analisis dokumen dengan menganalisis kandungan teks daripada karya fiqh muktabar 

daripada pelbagai mazhab. Kajian ini tidak tertumpu kepada pandangan tertentu daripada sesuatu mazhab sahaja, 

malah mengambil kira pandangan fuqaha daripada mazhab yang berbeza bagi menjelaskan dengan lebih 

terperinci mengenai had umur minimum perkahwinan bagi kanak-kanak dari perspektif syarak secara menyeluruh. 

Artikel ini menyimpulkan pandangan fuqaha terhadap pensyaratan ahliyyah umur dalam perkahwinan kepada tiga 

pandangan, iaitu; pandangan majoriti fuqaha yang tidak mensyaratkan umur tertentu sebagai syarat ahliyyah, 

pandangan fuqaha Mazhab Zahiri yang meletakkan umur baligh sebagai syarat ahliyyah dalam perkahwinan bagi 

lelaki, dan pandangan fuqaha yang meletakkan syarat ahliyyah umur dalam perkahwinan. Artikel ini merumuskan 

bahawa kebenaran fuqaha kepada kanak-kanak untuk berkahwin adalah terikat dengan syarat wujudnya maṣlaḥah 

dan ternafinya mafsadah dan antara hikmah terbesar syarak melonggarkan syarat berkaitan ahliyyah dalam 

perkahwinan adalah kerana naluri keinginan manusia adalah berbeza bagi setiap individu. 

  

Kata kunci: Perkahwinan Bawah Umur, Ahliyyah, Umur Minimum Perkahwinan, Fiqh Kekeluargaan, Maslahah, 

Mafsadah. 

 

 

ABSTRACT 

 

Syarak makes the preservation of maṣlaḥah and the prevention of mafsadah as the main objectives behind every 

provision. In the matter of muamalat among human beings, Shari'ah lays down certain conditions to qualify a 

person to make deals among themselves to maintain the general maṣlaḥah of human relationships. However, unlike 

the marriage contract, the fuqaha are seemed to be a little loose in placing the conditions of ahliyyah in marriage 

unlike the conditions of ahliyyah in muamalat matters. Therefore, this article aims to explain the views of the jurists 

in placing the conditions of ahliyyah to those who want to marry and study the wisdom of Islamic law in placing the 

conditions of ahliyyah in marriage. This study was conducted by using the document analysis method by analyzing 

the text content and relevant documents from the works of fiqh muktabar from the various schools of fiqh. This 

study does not focus on specific views from a particular school of fiqh only but also focus on various school of fiqh 

to explain in detail the minimum age of marriage for children from the perspective of Syarak. This article 

summarizes the views of the jurists on the requirement of ahliyyah in marriage into three views, namely, the view of 

the majority of jurists who do not require a certain age as a condition of ahliyyah in marriage, the view of the 

jurists of Mazhab Zahiri who put puberty as a condition of ahliyyah in marriage for men, and the view of fuqaha 

who put the condition of certain age as ahliyyah in marriage. This article concludes that the permission of the 

fuqaha for children to marry is bound by the condition of the existence of maṣlaḥah and the denial of mafsadah and 

among the greatest wisdoms of shari'ah by not setting the conditions of ahliyyah strictly in marriage is because 

human’s desire are different for everyone. 

 

Keywords: Underage Marriage, Ahliyyah, Minimum Age of Marriage, Islamic Family Law, Maslahah, Mafsadah. 

PENGENALAN 

 

Islam merupakan agama yang syumul dan 

komprehensif. Islam datang dengan syariat dan 

panduan yang lengkap bagi kehidupan manusia 

keseluruhannya. Justeru Islam bukanlah hanya 

agama yang menekankan soal ritual penghambaan 

semata-mata, bahkan aspek urusan manusia sesama 

manusia juga turut diberikan penekanan dalam 

syariat Islam. Hal ini demikian kerana, hubungan 

manusia sesama manusia adalah merupakan elemen 

terpenting bagi memastikan kelestarian kehidupan 

bermasyarakat yang merupakan satu keperluan 

manusia dan menjadi asas kepada kekuatan umat 

Islam. Inilah indahnya agama Islam sebagai satu 

agama yang sempurna seperti yang difirmankan oleh 

Allah SWT: 

 
لَكُمُ   وَرَضِيتُ  نِعْمَتِي  عَليَْكُمْ  وَأتَْمَمْتُ  دِينَكُمْ  لَكُمْ  أكَْمَلْتُ  الْيَوْمَ 

سْلََمَ دِيناً   الِْْ
Maksudnya: “...Pada hari ini, Aku telah sempurnakan 

bagi kamu ugama kamu, dan Aku telah cukupkan 

nikmatKu kepada kamu, dan Aku telah redakan Islam 

itu menjadi ugama untuk kamu...”. (Surah al-Maidah 

5: 3) 

 

Menurut Ibn ‘Abidin (1992), perbincangan 

mengenai hubungan sesama manusia di dalam 

wacana ilmu fiqh dibincangkan oleh para sarjana 

dalam kerangka yang dikenali sebagai “mu’āmalāt”, 

iaitu perbincangan hukum fiqh yang berkaitan 

dengan perilaku manusia interpersonal yang 

sekurang-kurangnya berkait rapat dengan lima topik 

perbincangan besar, iaitu: pertukaran harta, 

perkahwinan, pengadilan, kontrak-kontrak amanah, 

dan juga peninggalan harta pusaka. 

Namun setelah Ilmu perundangan syarak semakin 

meluas dan berkembang, setiap cabang hukum yang 

berkaitan dengan hubungan manusia sesama manusia 

ini semakin dibincangkan secara khusus dan 

akhirnya dikategorikan kepada istilah “munakahat” 

atau “al-ahwal al-shakhsiyyah” bagi perbincangan 

mengenai hukum-hukum kekeluargaan seperti 

pernikahan, perceraian dan seumpamanya. Begitu 

juga perbincangan mengenai perundangan dan 

pengadilan dibincangkan dalam kerangka disiplin 

ilmu yang dikenali sebagai “al-qada’” dan istilah 

“al-mawarith” pula merujuk kepada perbincangan 

berkaitan dengan harta pusaka dan peninggalan 

orang yang meninggal dunia. 

Akhirnya istilah “mu’āmalāt” yang pada 

dasarnya digunakan secara umum bagi semua 

kerangka ilmu yang berkaitan dengan hukum-hukum 

perhubungan antara manusia dengan manusia, kini 

istilah “mu’āmalāt” lebih khusus merujuk kepada 

perbincangan hukum-hukum berkaitan dengan 

transaksi kewangan (‘Uthmān Shibīr 2007). 

Oleh kerana hubungan interpersonal ini boleh 

menyebabkan pertelingkahan dan perselisihan di 

kalangan dua pihak yang terlibat dan seterusnya 

memberi implikasi negatif terhadap kelestarian 

kehidupan manusia, maka syariat Islam memberikan 

panduan dan pedoman bagi meminimumkan 

perbalahan yang mungkin boleh berlaku. Oleh itu, 

“ahliyyah” dalam kerangka perbincangan hukum 

syarak dapat difahami seperti yang disebutkan oleh 

Qal’aji (1998) sebagai “syarat kelayakan melakukan 

sesuatu atau mewajibkan sesuatu ke atas dirinya”, 

yang menjadi sebagai salah satu prasyarat yang perlu 

dipenuhi oleh manusia bagi membolehkannya 

menjalankan urusan sesama mereka. 

Prasyarat kelayakan bagi menjalankan sesuatu 

perjanjian dan persepakatan adalah merupakan satu 

perkara yang sangat penting bagi memastikan 

perkara yang dirancangkan bersama antara kedua-

dua pihak yang berkontrak tersebut terlaksana 

mengikut apa yang diharapkan dan tidak 

mengundang kepada risiko-risiko yang tidak diingini. 

Secara umumnya orang-orang yang tidak 

berkelayakan apabila membuat sesuatu keputusan 

yang tidak matang boleh mengundang risiko-risiko 

seperti kehilangan harta atau hak yang sepatutnya dia 

terima, atau menyebabkan dia terpaksa menanggung 

kerugian yang besar disebabkan keputusan yang 

salah. 

Justeru itu, selari dengan maqasid syarak dalam 

menjaga kemaslahatan kepada agama, jiwa, harta, 

akal, dan keturunan, maka Islam menetapkan syarat 

ahliyyah untuk menentukan seseorang itu benar-

benar berkelayakan untuk membuat sesuatu 

keputusan atau untuk menanggung sesuatu bebanan 

tanggungjawab. Hal ini sesuai dengan prinsip syarak 

yang tidak memberatkan ke atas seseorang 

melainkan sesuatu yang mampu dipikul olehnya 

seperti firman Allah SWT: 

 

ُ نَفْسًا إلَِه وُسْعَهَا   لََ يكَُل ِفُ اللَّه
Maksudnya: “Allah tidak memberati seseorang 

melainkan apa yang terdaya olehnya...” (Surah al-

Baqarah 2: 286). 

 

Qal‘ajī (1998) juga turut menjelaskan bahawa 

“Ahliyyah” dari sudut terminologi yang digunakan 

oleh fuqaha terbahagi kepada empat kategori, iaitu; 

Ahliyyah al-Iltizām, yang merujuk kepada kelayakan 

seseorang untuk mewajibkan sesuatu tanggungjawab 

ke atas dirinya; Ahliyyah al-Taṣarruf, yang merujuk 

kepada kelayakan seseorang untuk memindahkan hak 

milik hartanya; Ahliyyah al-Wujūb, yang merujuk 

kepada kelayakan seseorang yang mewajibkan 

sesuatu kewajipan ke atasnya, dan Ahliyyah al-Adā’, 

yang merujuk kepada kelayakan seseorang untuk 

menjalankan sesuatu yang berkaitan hukum syarak. 

Ahliyyah al-Iltizām sebagai contoh boleh dilihat 

dalam kontrak perjanjian seseorang dengan 

seseorang yang lain. Hanya mereka yang mempunyai 

syarat kelayakan yang cukup sahaja boleh mematerai 

kontrak perjanjian sesama mereka, bagi memastikan 

perjanjian tersebut tidak membawa kepada kerugian 

kepadanya. 

Ahliyyah al-Taṣarruf pula adalah seperti syarat 

kelayakan yang dikenakan kepada sesiapa yang ingin 

melakukan urusniaga kewangan yang melibatkan 

pertukaran hak milik harta seperti menjual, membeli, 

menyewa, menghadiahkan dan seumpamanya. Oleh 

kerana harta mempunyai kedudukannya yang 

tersendiri di sisi syarak sehingga menjadi salah satu 

daripada al-kulliyyat al-khams, maka wajarlah syarak 

meletakkan syarat-syarat kelayakan kepada mereka 

yang ingin menjalankan sesuatu urusniaga yang 

melibatkan harta dan wang. Sebagai contoh, di sisi 

Mazhab Syafie, bagi menjadikan sesuatu urusan jual 

beli itu sah, maka pihak-pihak yang terlibat dalam 

urusan jual beli tersebut haruslah sekurang-kurang 

telah mencapai umur baligh. Urusan jual beli yang 

dijalankan oleh kanak-kanak yang belum baligh 

adalah tidak sah menurut Mazhab Syafie.  

Ahliyyah al-Wujūb pula dapat dilihat pada syarat-

syarat tertentu yang dikenakan, dan sekiranya 

seseorang itu mempunyai syarat-syarat tersebut, 

maka dia diwajibkan untuk melakukan sesuatu 

kewajipan. Misalnya seperti kemampuan dari sudut 

fizikal dan material sebagai salah satu syarat 

kewajipan untuk menunaikan ibadah haji yang 

merupakan salah satu daripada rukun Islam. Justeru 

mereka yang tidak mencukupi syarat-syarat wajib ini 

dikira sebagai tidak wajib untuk menunaikan ibadah 

haji lagi sehinggalah apabila mereka mencukupi 

syarat-syarat yang telah ditetapkan. 

Manakala Ahliyyah al-Adā’ pula adalah seperti 

syarat bersih daripada hadas bagi  orang-orang yang 

ingin menunaikan solat. Syarat-syarat ini turut 

disebutkan sebagai syarat-syarat sah. Justeru 

walaupun seseorang itu mencukupi syarat-syarat 

wajib, dia tidak semestinya sudah mencukupi syarat-

syarat sah untuk menunaikan sesuatu kewajipan 

tersebut. 

Artikel ini memfokuskan perbincangan berkaitan 

ahliyyah dalam perkahwinan dan secara khususnya 

tertumpu kepada pandangan para fuqaha mengenai 

umur minimum perkahwinan. Justeru itu, fokus 

kajian ini hanyalah kepada Ahliyyah al-Adā’, yang 

merujuk kepada syarat kelayakan bagi mereka yang 

ingin mematerai kontrak perkahwinan mengikut 

pandangan fuqaha. 

Jika dilihat kepada syarat ahliyyah yang 

digariskan oleh para fuqaha dalam hukum-hukum 

berkaitan muamalat secara umumnya, didapati 

bahawa syarat ahliyyah merupakan antara prasyarat 

terpenting bagi memastikan sesuatu kontrak 

muamalat tersebut sah dan diterima. Misalnya yang 

berkaitan dengan syarat umur orang yang berkontrak, 

fuqaha meletakkan syarat utamanya ialah mesti umur 

pihak yang berkontrak itu mencapai tahap mumaiyiz1 

ataupun mencapai tahap baligh.2 

 
1 Fuqaha dari kalangan Mazhab Hanafi, Mazhab Maliki 

berpandangan bahawa kanak-kanak yang sudah mencapai 

tahap umur mumaiyiz dikira berkelayakan untuk 

menjalankan sesuatu transaksi kewangan. Namun begitu, 

mereka meletakkan syarat umur baligh bagi memastikan 

transaksi tersebut dikira mengikat dan terlaksana. (‘Alā’ al-

Dīn Za‘tariy 2010).  
2 Mengikut pandangan yang muktamad dalam Mazhab 

Syafei dan juga Mazhab Hanbali, syarat sah sesuatu 

transaksi kewangan yang dijalankan mestilah daripada 

Namun begitu, majoriti fuqaha dilihat sedikit 

longgar berkaitan syarat ahliyyah dalam 

perkahwinan; dengan tidak meletakkan umur 

minimum sebagai syarat kelayakan. Dalam erti kata 

yang lain, perkahwinan yang melibatkan kanak-

kanak yang belum baligh adalah sah di sisi Syarak, 

dan hal ini adalah berbeza dengan urusan jual beli 

yang melibatkan kanak-kanak yang belum baligh 

adalah tidak sah. Bahkan selain itu, tahap kewarasan 

akal juga tidak diletakkan sebagai prasyarat untuk 

menjadikan sesebuah akad perkahwinan itu sah (al-

Zuhaily 2008). Ini bermaksud perkahwinan dengan 

kanak-kanak yang belum mumaiyiz adalah 

dibenarkan.  

Hal ini secara umumnya adalah disebabkan tiada 

nas dalil yang spesifik berkaitan penetapan umur 

minimum perkahwinan yang menyebabkan para 

sarjana berbeza pandangan mengikut ijtihad masing-

masing dalam menentukan hukum fiqhiy bagi 

perkahwinan bawah umur ini. 

Justeru, artikel ini ditulis bertujuan untuk 

mengkaji pandangan fuqaha dalam meletakkan syarat 

ahliyyah kepada individu yang ingin berkahwin, dan 

seterusnya cuba untuk meneroka mengenai hikmah 

syarak dalam melonggarkan syarat ahliyyah yang 

terdapat di dalam hukum perkahwinan. Kajian ini 

tidak terhad kepada pandangan fuqaha daripada 

mazhab tertentu, bahkan ianya membincangkan isu 

ini secara meluas dengan mengambil kira pandangan 

para fuqaha daripada mazhab-mazhab lain. 

Perbincangan ini dilakukan secara meluas dengan 

mengambil kira pandangan pelbagai Mazhab supaya 

hasil daripada perbincangan ini dapat menjadi 

panduan kepada pembaca mengenai had umur 

minimum perkahwinan bagi kanak-kanak dari 

perspektif syarak.    

 

KAJIAN LITERATUR 

 

Kajian mengenai perkahwinan bawah umur ini 

secara umumnya telah mendapat tempat dan menjadi 

antara tajuk yang sering dibincangkan oleh para 

sarjana dari pelbagai perspektif, sama ada di dalam 

Malaysia ataupun di negara-negara lain. Rachel 

Kidman (2017) antaranya mengkaji mengenai 

amalan perkahwinan bawah umur yang berlaku 

dalam masyarakat dunia hari ini. Kajian beliau ini 

mendapati bahawa seramai 34% wanita muda yang 

berusia 20-24 tahun telah pun berkahwin sebelum 

mereka berusia 18 tahun dan 12% daripada mereka 

telah pun berkahwin sebelum mereka mencapai usia 

15 tahun dalam tempoh tahun 2000-2011. Kajian ini 

juga turut mendapati bahawa statistik amalan 

perkahwinan bawah umur yang tertinggi adalah yang 

berlaku di Asia Selatan dan Afrika sub-Sahara. 

Walaupun amalan perkahwinan bawah umur di 

Malaysia telah lama ditinggalkan oleh masyarakat 

 
orang yang telah mencapai umur baligh. Manakala 

transaksi kewangan yang dilakukan oleh kanak-kanak yang 

belum mencapai umur baligh adalah tidak sah. Rujuk (Al-

Zuhayliy 2008).  

secara umumnya, namun kajian Noor Aziah dan Al-

Adib Samuri (2018) melaporkan bahawa pada tahun 

2010 jumlah kanak-kanak perempuan yang 

berkahwin pada umur dalam lingkungan 15 tahun 

hingga 19 tahun meningkat sebanyak 1.4 peratus 

berbanding pada tahun 2000 iaitu sebanyak 1.2 

peratus. 

Namun setelah Pertubuhan Bangsa-Bangsa 

Bersatu (1948) mengeluarkan deklarasi yang 

menyatakan bahawa seseorang yang hendak 

berkahwin mestilah mempunyai pemikiran yang 

matang dan dapat membuat keputusan dengan tepat 

terlebih dahulu, amalan perkahwinan bawah umur 

mula dilihat sebagai satu amalan yang tidak lagi 

bersesuaian dengan masyarakat manusia pada hari 

ini, lebih-lebih lagi setelah Pertubuhan Bangsa-

Bangsa Bersatu sekali lagi bersidang dan 

menggariskan Convention on the Rights of the Child 

(2003) yang akhirnya menetapkan umur 18 tahun 

sebagai umur minimum untuk membolehkan 

seseorang berkahwin. 

Kebanyakan penyelidik kontemporari yang 

mengkaji mengenai amalan perkahwinan bawah 

umur ini menyimpulkan bahawa amalan ini 

membawa kemudaratan kepada kanak-kanak dan 

tidak lagi sesuai untuk diamalkan. Eucharia Nchedo 

Aye, et. al (2018) dalam kajian mereka menjelaskan 

bahawa amalan perkahwinan bawah umur ini akan 

menyebabkan ternafinya hak kanak-kanak yang 

berkahwin untuk mendapatkan pendidikan yang 

sempurna, selain daripada mereka juga turut untuk 

berisiko menjadi mangsa keganasan rumahtangga. 

Begitu juga Sultana dan Abdussalam (2017) 

dalam kajian mereka mendapati bahawa perkahwinan 

bawah umur memberi kesan yang negatif terhadap 

kesihatan dan kesejahteraan kanak-kanak perempuan 

yang dikahwini. Kajian mereka ini turut mendapati 

bahawa kebanyakan kanak-kanak perempuan yang 

dikahwini menghadapi kemurungan selain berpotensi 

menjadi mangsa keganasan rumahtangga  disebabkan 

oleh jurang umur antara pasangan adalah ketara dan 

kanak-kanak perempuan yang dikahwini 

kebiasaannya mudah dipengaruhi oleh pasangan 

mereka. 

Walaupun kebanyakan sarjana berpandangan 

bahawa amalan perkahwinan bawah umur ini dapat 

mengundang pelbagai mafsadah dan keburukan, 

namun terdapat juga sebahagian sarjana yang melihat 

dari sudut positif dan kebaikan yang boleh tercapai 

melalui perkahwinan ini. Stein J.S. (2013) antaranya 

melihat bahawa perkahwinan bawah umur sekurang-

kurangnya dapat mengelakkan kelahiran anak di luar 

hubungan perkahwinan yang sah. 

Nor Jana Saim, et al (2018) dalam dapatan kajian 

mereka  mengenai perkahwinan remaja di Kuching, 

Sarawak mendapati bahawa perkahwinan bawah 

umur juga boleh mendatangkan manfaat. Hasil kajian 

ini menunjukkan bahawa kebanyakan remaja di 

Sarawak berpendapat bahawa perkahwinan usia 

muda membawa banyak manfaat antaranya dapat 

mengelakkan maksiat selain menjadikan mereka 

lebih berdikari, dapat memupuk sikap sabar, 

membina sikap tanggungjawab dan sentiasa positif. 

Dari sudut penyelidikan hukum Islam pula, 

perbahasan mengenai hukum perkahwinan bawah 

umur ini bukanlah suatu perkara yang baharu, lebih-

lebih lagi amalan ini tidak bercanggahan dengan 

amalan dan adat orang-orang Arab dahulu. Justeru 

itu isu perkahwinan bawah umur tidaklah dibahaskan 

secara spesifik oleh para ulama silam. 

Namun setelah isu ini mendapat tempat dalam 

perbahasan golongan intelektual, beberapa kajian 

khusus berkaitan isu perkahwinan bawah umur mula 

dikaji secara spesifik oleh para sarjana kontemporari. 

Lebih-lebih lagi apabila sebahagian masyarakat 

melihat perkahwinan bawah umur ini sebagai sesuatu 

yang tidak bercanggahan dengan syarak. Fathoni 

(2017) misalnya melaporkan bahawa perkahwinan 

bawah umur sering terjadi kerana masyarakat 

menganggap bahawa kanak-kanak yang telah 

mencapai usia baligh harus segera dikahwinkan bagi 

mengelakkan kemudaratan. 

Dari sudut isu perundangan Islam di Malaysia 

pula, terdapat juga kajian yang berkaitan, seperti 

kajian mengenai isu konflik antara kuasa wali mujbir 

dalam menikahkan anak perempuan bawah umur dan 

penentuan umur minimum perkahwinan bagi kanak-

kanak perempuan oleh undang-undang keluarga 

Islam iaitu 16 tahun. Dapatan daripada kajian 

Fatimah dan Madihah (2011) ini menunjukkan 

bahawa walaupun syarak telah memberi kuasa ijbar 

(paksa) kepada wali mujbir untuk mengahwinkan 

anak atau cucunya, namun kuasa ini hanya berhak 

digunakan setelah menepati syarat-syarat yang telah 

ditetapkan oleh Undang-undang Keluarga Islam di 

Malaysia. 

Begitu juga terdapat kajian-kajian yang 

membincangkan mengenai isu penetapan had 

minimum perkahwinan seperti yang dihadkan oleh 

undang-undang keluarga Islam di Malaysia. Kajian 

Zanariah (2013) umpamanya mendapati bahawa 

penetapan had umur minimum perkahwinan dan 

pemberian kuasa kepada Mahkamah samada mahu 

meluluskan perkahwinan di bawah umur minimum 

adalah wajar dan bersesuaian dengan keadaan semasa 

di Malaysia. Beliau juga turut mencadangkan agar 

permohonan perkahwinan di bawah had umur 

minimum perlu disertakan bukti perubatan bahawa 

pihak yang berusia di bawah umur minimum 

berkenaan telah mencapai tahap baligh dan mampu 

serta bersedia untuk hubungan kelamin.  

Berdasarkan kepada tinjauan literatur yang 

dijalankan ini, pengkaji belum mendapati kajian 

khusus secara spesifik yang membincangkan 

mengenai aspek ahliyyah atau syarat umur minimum 

bagi membenarkan seseorang untuk berkahwin. 

Justeru, kajian ini cuba untuk menganalisis 

pandangan fuqaha silam berkaitan dengan syarat 

umur minimum perkahwinan, serta meneroka 

hikmah syarak melonggarkan aspek penetapan umur 

minimum dalam syarat perkahwinan ini. 

METODOLOGI KAJIAN 

 

Oleh kerana penulisan ini melibatkan penyelidikan 

hukum Islam, maka penulisan ini dijalankan dengan 

menggunakan kaedah analisis dokumen dengan 

menganalisis kandungan teks daripada kitab-kitab 

fiqh muktabar daripada pelbagai mazhab 

terutamanya empat mazhab-mazhab fiqh dan juga 

karya-karya uṣūl al-fiqh yang muktabar selain 

menjadikan Al-Quran dan Sunnah sebagai rujukan 

dan sumber utama.  

 

PERBINCANGAN 

 

Penulisan artikel ini dimulakan dengan perbincangan 

mengenai pandangan para fuqaha mengenai syarat 

ahliyyah dalam perkahwinan, dan pandangan mereka 

mengenai umur minimum yang dibenarkan untuk 

berkahwin, serta dalil-dalil yang menjadi hujah 

sandaran bagi setiap pandangan yang dikemukakan 

oleh para fuqaha. Walaupun terdapat juga aspek 

ahliyyah yang lain selain daripada ahliyyah umur 

seperti berakal dan sebagainya, namun kajian ini 

hanya memfokuskan kepada aspek ahliyyah umur 

sahaja untuk dibincangkan. 

Penulis seterusnya akan menganalisis setiap 

pandangan fuqaha, dan seterusnya cuba untuk 

mentarjīḥkan pandangan-pandangan yang ada, 

seterusnya akan cuba menyelidiki hikmah di sebalik 

syarat ahliyyah dalam perkahwinan yang lebih 

longgar berbanding syarat ahliyyah dalam hukum-

hukum muamalat yang lain. 

 

Syarat Ahliyyah (Umur) dalam Perkahwinan 

 

Para fuqaha bersepakat bahawa “suami dan isteri” 

adalah merupakan rukun utama dalam perkahwinan, 

bahkan pastinya tidak terbayang wujudnya 

perkahwinan tanpa suami dan isteri, ataupun salah 

seorang daripada mereka. Walaupun secara 

umumnya majoriti fuqaha, bahkan terdapat dari 

kalangan sarjana seperti Ibn al-Mundhir yang 

menganggap bahawa para ulama bersepakat (ijmak) 

terhadap keharusan dan sahnya perkahwinan kanak-

kanak seperti yang disebutkan oleh al-Zuhaily 

(2008), namun hakikatnya mereka berbeza dari sudut 

syarat-syarat dan perincian mengenai keharusan 

perkahwinan yang melibatkan kanak-kanak. 

Fuqaha dari kalangan Mazhab Hanafi seperti 

yang disebutkan oleh Al-Kāsāniy (1986) 

membezakan syarat ahliyyah kanak-kanak dalam 

perkahwinan dengan mengkategorikan kepada syarat 

sah dan syarat laksana (luzūm). Menurut mereka, 

ahliyyah kanak-kanak dalam perkahwinan hanyalah 

dianggap sebagai ahliyyah qāṣirah (kelayakan 

terbatas) yang hanya merupakan syarat kepada sah 

akad perkahwinan sahaja, dan bukan terlaksana 

sepenuhnya. Justeru, perkahwinan kanak-kanak yang 

belum mencapai tahap umur baligh adalah sah, 

namun bagi memastikan akad pernikahan tersebut 

terlaksana dan mengikat hak-hak yang berkaitan 

dengannya, maka perkahwinan tersebut mestilah 

mendapat kebenaran daripada pihak wali kepada 

kanak-kanak tersebut dahulu (al-Zuhailiy 2008). 

Namun perlu difahami juga seperti yang 

disebutkan oleh Al-Kāsāniy (1986) bahawa “wali” 

tidak terkira sebagai rukun dalam akad perkahwinan 

di sisi Mazhab Hanafi. Namun oleh kerana kanak-

kanak bawah umur ini hanya memiliki ahliyyah 

qāṣirah (kelayakan yang terbatas), maka akad 

perkahwinan tersebut memerlukan kepada wali yang 

mempunyai ahliyyah kāmilah (kelayakan penuh) 

dalam menentukan akad perkahwinan tersebut 

terlaksana. 

Fuqaha Mazhab Maliki seperti yang disebutkan 

oleh al-Ṣāwiy (t.th.) pula meletakkan syarat sahnya 

perkahwinan kanak-kanak adalah dengan mendapat 

persetujuan daripada bapanya sendiri terlebih dahulu, 

ataupun pemegang amanah yang telah diamanahkan 

oleh bapanya, ataupun mendapatkan kebenaran 

daripada pemerintah. Hal ini demikian kerana kanak-

kanak yang masih belum mencapai umur baligh 

adalah dianggap sebagai masih tidak matang, dan 

memerlukan kepada wali-walinya untuk membuat 

keputusan yang besar seperti membuat keputusan 

untuk berkahwin. 

Manakala fuqaha Mazhab Syafie seperti yang 

disebutkan oleh al-Khaṭīb Al-Sharbīniy (1994) pula 

berpandangan bahawa hanya bapa kandung semata-

mata yang memiliki hak dalam mengahwinkan 

anaknya yang masih kecil, bahkan fuqaha Mazhab 

Syafie lebih ketat dalam meletakkan syarat-syarat 

berkaitan perkahwinan kanak-kanak yang masih 

kecil, antaranya mereka mensyaratkan supaya; tidak 

ada permusuhan yang jelas antara bapa tersebut dan 

anaknya, anak perempuannya itu dikahwinkan 

dengan orang lelaki yang sekufu, dikahwinkan 

dengan mahar yang setara dengan kedudukannya 

(mithliy), mas kahwin tersebut dibayar dengan 

menggunakan duit yang digunakan di kawasan 

tersebut, suaminya tersebut tidak sukar dan susah 

untuk menyediakan mas kahwin tersebut, tidak boleh 

dikahwinkan dengan orang yang boleh memberikan 

mudarat secara zahirnya terhadap kehidupannya, 

seperti berkahwin dengan orang buta, orang 

terlampau tua atau seumpamanya, dan kanak-kanak 

wanita tersebut belum sampai ke tahap yang wajib 

menunaikan Haji. 

Jika dilihat kepada syarat-syarat yang ditetapkan 

oleh fuqaha Mazhab Syafie ini, hakikatnya syarat-

syarat yang ditetapkan tersebut tidak lain hanyalah 

semata-mata untuk menjaga kemaslahatan bagi 

kanak-kanak yang berkahwin, dan menolak 

semampu yang mungkin segala kemudaratan yang 

boleh berlaku. 

Walaupun fuqaha Mazhab Syafie berpandangan 

bahawa akad nikah yang dilakukan oleh kanak-kanak 

dikira sah di sisi syarak, namun perkara ini adalah 

tidak digalakkan seperti mana yang telah difatwakan 

dalam Mazhab Syafie, seperti yang dinyatakan oleh 

al-Nawawiy (1996). Justeru dapat difahami daripada 

pandangan Mazhab Syafie ini bahawa perkahwinan 

bawah umur secara asasnya adalah sah dan tiak 

bertentangan dengan syarak, namun kemudaratan-

kemudaratan yang mungkin boleh terjadi disebabkan 

perkahwinan bawah umur ini menyebabkan amalan 

ini tidak dianjurkan untuk dilakukan. 

Pandangan yang muktamad dalam Mazhab 

Hanbali pula seperti yang dinyatakan oleh Ibn 

Qudamah (1968) hanya membenarkan bapa kandung 

sahaja untuk menjadi wali dalam perkahwinan yang 

melibatkan kanak-kanak yang belum mencapai umur 

baligh. Hal ini demikian kerana, hanya bapa kandung 

sahaja yang benar-benar memahami anaknya itu, dan 

seterusnya bapa kandung yang akan menanggung apa 

yang berlaku terhadap anaknya itu setelah 

mendirikan rumahtangga. Berbeza dengan wali-wali 

lain yang lebih jauh kedudukan mereka daripada 

kedudukan seorang bapa dengan anak kandungnya. 

Justeru secara umumnya, berdasarkan kepada 

pandangan yang muktamad dalam mazhab-mazhab 

fiqh yang muktabar ini, dapat dirumuskan bahawa 

majoriti fuqaha berpandangan bahawa sah bagi 

kanak-kanak untuk melangsungkan perkahwinan 

mengikut syarat-syarat yang telah ditetapkan. Justeru 

itu menurut pandangan majoriti fuqaha, umur 

bukanlah menjadi syarat ahliyyah sahnya akad 

perkahwinan. Seorang lelaki ataupun perempuan 

boleh melangsungkan perkahwinan walaupun dalam 

keadaan umur yang belum mencapai tahap baligh 

dengan syarat-syarat yang telah dinyatakan oleh para 

fuqaha. 

Sungguh pun begitu, terdapat juga pandangan 

fuqaha yang menolak perkahwinan kanak-kanak 

yang masih belum mencapai umur baligh, dan 

meletakkan bahawa syarat umur baligh merupakah 

ahliyyah dalam akad perkahwinan. Antara fuqaha 

yang berpandangan sedemikian seperti yang 

dinyatakan oleh Ṣiddīq Sulaymān (2018) adalah Ibn 

Shubrumah,3 Abu Bakr al-Aṣamm, ‘Uthmān al-

Battiy dan lain-lain. 

Para sarjana Islam kontemporari juga turut 

berbeza pandangan dalam hal ini sehingga membawa 

kepada perbezaan pandangan dalam kalangan mereka 

terutamanya dalam membincangkan mengenai 

penentuan umur minimum perkahwinan. Perbezaan 

pandangan ini misalnya dapat dilihat pada pandangan 

Yūsuf al-Qaraḍāwiy (2020) yang mencadangkan agar 

penentuan tahap umur minimum perkahwinan 

diperkenalkan. Majma’ al-Fiqh al-Islāmiy al-

Duwaliy dalam resolusi ke-217 (1/23) juga turut 

menjelaskan bahawa tidak ada nas syarak yang jelas 

dalam penentuan had umur perkahwinan, namun 

begitu resolusi tersebut turut mencadangkan 

penentuan had minimum perkahwinan sekurang-

kurangnya 15 tahun dan ke atas. 

Selain itu, terdapat sebahagian fuqaha yang 

membezakan hukum perkahwinan kanak-kanak 

lelaki dan kanak-kanak perempuan. Antaranya ialah 

 
3 Beliau adalah ‘Abd Allāh bin Shubrumah, seorang yang 

alim dan faqih, merupakan Qāḍī di Kufah pada zamnnya. 

Beliau meninggal dunia pada tahun 144h. (Al-Dhahabiy 

2001).   

fuqaha daripada Mazhab Zahiri seperti yang 

disebutkan oleh Ibn Hazm (t.th.) yang berpandangan 

bahawa akad perkahwinan kanak-kanak perempuan 

dengan lelaki dewasa sahaja yang sah, manakala 

kanak-kanak lelaki tidak boleh menjadi orang yang 

menjalankan akad nikah (al-‘āqid). Justeru, fuqaha 

Mazhab Zahiri hanyalah mensyaratkan ahliyyah 

umur kepada kanak-kanak lelaki sahaja untuk 

melakukan akad perkahwinan.  

Pandangan Mazhab Zahiri ini adalah dengan 

melihat kepada perbezaan tanggungjawab dan 

kewajipan yang dipikul antara suami dan isteri. Oleh 

kerana suami memikul tanggungjawab yang lebih 

besar untuk memberi nafkah dan menyara kehidupan 

isteri dan keluarga mereka, maka wajarlah dikenakan 

syarat yang lebih ketat kepada golongan lelaki agar 

mereka benar-benar dapat menunaikan 

tanggungjawab mereka setelah berkahwin nanti. 

Manakala golongan isteri pula tidak dibebani seperti 

apa yang dibebankan kepada golongan suami. 

Bahkan golongan wanita dalam perkahwinan 

sebenarnya lebih menjamin kepada kemaslahatan 

wanita tersebut, kerana suami bertanggungjawab 

sepenuhnya untuk menjaga isterinya. 

Berdasarkan kepada pandangan fuqaha mengenai 

ahliyyah umur dalam akad perkahwinan ini, maka 

boleh disimpulkan pandangan fuqaha mengenai 

hukum perkahwinan kanak-kanak kepada 3 

pandangan seperti berikut: Pandangan pertama yang 

berpandangan bahawa perkahwinan kanak-kanak 

yang belum mencapai umur baligh adalah sah 

mengikut syarat-syarat yang ditetapkan, pandangan 

kedua pula berpandangan bahawa perkahwinan 

kanak-kanak adalah tidak sah, dan pandangan ketiga 

membezakan antara hukum perkahwinan kanak-

kanak lelaki dan hukum perkahwinan kanak-kanak 

perempuan. 

Majoriti fuqaha yang berpandangan bahawa sah 

perkahwinan kanak-kanak yang masih belum 

mencapai umur baligh mengikut syarat-syaratnya 

adalah berpandukan kepada hujah-hujah daripada 

Quran, Hadis, Qiyās, Ijmak, dan juga contoh yang 

dilakukan oleh sebahagian Sahabat (af‘āl ṣaḥābah). 

Antara dalil utama daripada nas Quran dan Hadis 

yang menjadi asas kepada pandangan pertama ini 

adalah pensyariatan perkahwinan secara umum 

kepada lelaki dan perempuan, tanpa membezakan 

sama ada kanak-kanak ataupun yang sudah dewasa 

(al-Zuhailiy, 2008). Ayat-ayat berkaitan perintah 

perkahwinan ini dapat dilihat antaranya pada firman 

Allah SWT: 

 

 وَأنَْكِحُوا الْْيَاَمَى مِنْكُمْ 
Maksudnya: Dan kahwinkanlah orang-orang bujang 

(lelaki dan perempuan) dari kalangan kamu... 

(Surah al-Nūr 24: 32) 

 

Selain daripada nas-nas yang umum seperti ayat 

di atas ini, terdapat juga nas Quran yang menyebut 

mengenai idah orang perempuan yang diceraikan 

oleh suaminya dalam keadaan perempuan tersebut 

masih belum baligh lagi kerana masih tidak 

mempunyai haid. Hal ini disebutkan oleh Allah SWT 

dalam firman-Nya: 

 

ئِي يَئسِْنَ مِنَ الْمَحِيضِ مِنْ نسَِائِكُمْ إِنِ ارْتبَْتمُْ فَعِدهتهُُنه ثلَََثةَُ   وَاللَه
ئِي لمَْ يَحِضْنَ   أشَْهُرٍ وَاللَه

Maksudnya: Dan perempuan-perempuan dari 

kalangan kamu yang putus asa dari kedatangan haid, 

jika kamu menaruh syak (terhadap tempoh idah 

mereka) maka idahnya ialah tiga bulan; dan 

(demikian) juga idah perempuan-perempuan yang 

tidak berhaid... (Surah al-Ṭalāq 65: 4) 

 

Al-Ṭabariy (1988) ketika menafsirkan ayat ini 

menjelaskan bahawa yang dimaksudkan daripada 

“orang perempuan yang tidak berhaid” ini adalah 

orang-orang perempuan yang masih kecil sebelum 

mereka memasuki umur baligh. Hal ini demikian 

kerana, di penghujung ayat tersebut ada 

menerangkan mengenai idah bagi golongan wanita 

tua yang juga sudah tidak mempunyai haid. Maka, 

jika ayat “orang perempuan yang tidak berhaid” 

dalam ayat ini merujuk kepada wanita yang telah tua, 

akan berlaku pengulangan ayat yang memberi 

maksud yang sama dalam ayat ini. 

Berdasarkan kepada ayat ini, sekiranya kanak-

kanak kecil tidak sah berkahwin, maka pastinya 

Allah SWT tidak akan menjelaskan mengenai idah 

bagi kanak-kanak perempuan yang diceraikan oleh 

suaminya. Justeru oleh kerana hukum perkahwinan 

ini adalah sah di sisi syarak, maka syarak 

menetapkan tempoh idah kepada kanak-kanak 

perempuan juga kerana mereka juga boleh 

berkahwin. 

Pandangan ini juga turut disokong oleh ayat 

Quran lain yang merujuk kepada kebenaran untuk 

berkahwin dengan anak yatim. Seperti yang sedia 

maklum juga, terminologi “anak yatim” di sisi syarak 

adalah untuk mereka yang belum mencapai umur 

baligh, seperti yang disabdakan oleh Rasulullah 

SAW: “tidak dikira sebagai yatim setelah 

bermimpi”. Justeru, secara tidak langsungnya ayat ini 

mengharuskan perkahwinan kanak-kanak yang 

belum mencapai umur baligh. Firman Allah SWT 

berkenaan hal ini: 

 

وَإِنْ خِفْتمُْ ألََه تقُْسِطُوا فِي الْيَتاَمَى فاَنْكِحُوا مَا طَابَ لَكُمْ مِنَ  
 الن سَِاءِ...  

Maksudnya:  Dan jika kamu takut tidak berlaku adil 

terhadap perempuan-perempuan yatim (apabila kamu 

berkahwin dengan mereka), maka berkahwinlah 

dengan sesiapa yang kamu berkenan dari perempuan-

perempuan (lain)... (Surah al-Nisā’ 4: 3) 

 

Berpandukan kepada ayat di atas, jelas di sini 

bahawa syarak memberikan kebenaran kepada anak-

anak yatim untuk berkahwin, dan pastinya anak-anak 

yatim tersebut adalah kanak-kanak yang berada di 

bawah umur, seperti yang dijelaskan dalam hadis 

tadi. 

Selain itu, Ibn Qudamah (1968) menyatakan 

bahawa pandangan ini juga adalah bersandarkan apa 

yang dilakukan oleh Rasulullah SAW sendiri ketika 

Baginda SAW mengahwini ‘Aishah dalam keadaan 

beliau yang masih kecil. Perkara ini disebutkan 

sendiri oleh ‘Aishah dalam meriwayatkan hadis 

mengenai perkahwinan beliau dan Rasulullah SAW: 

 

جَنِي النهبِيُّ تَ  ُ عَلَيْهِ وَسَلهمَ   -زَوه ، وَبنََى    -صَلهى اللَّه ٍ وَأنَاَ ابْنةَُ سِت 
 بِي وَأنَاَ ابْنَةُ تسِْعٍ 

(Sunan Abi Dawud, 2873) 
Maksudnya: Nabi SAW mengahwiniku dalam 

keadaan aku seorang anak perempuan yang berumur 

6 tahun. Dan Baginda bersama denganku pada umur 

9 tahun. 

 

Jika kanak-kanak tidak dibenarkan berkahwin 

oleh syarak sehingga dia meningkat dewasa, pastinya 

Rasulullah SAW tidak akan berkahwin dengan 

‘Aishah melainkan selepas beliau dewasa. Hal ini 

juga tidak boleh dianggap sebagai khuṣūṣiyyāt Nabi 

SAW seperti yang disebutkan oleh Ibn Qudamah 

(1968) kerana amalan ini turut dilakukan oleh 

sebahagian Sahabat, seperti yang dilakukan oleh 

‘Aliy apabila mengahwinkan anak beliau Umm 

Kalthūm ketika masih kecil kepada ‘Umar al-

Khaṭṭāb. Sudah pasti Rasulullah SAW sendiri akan 

menjelaskan mengenai hukum perkahwinan bawah 

umur sekiranya amalan ini bertentangan dengan 

syarak. 

Selain itu, pandangan pertama ini turut dikuatkan 

dengan dakwaan ijmak ulama seperti yang 

dinyatakan oleh Ibn al-Mundhir (2004) mengenai 

keharusan seorang wali yang mengahwinkan anak 

perempuannya dengan lelaki yang sekufu dengannya, 

dan juga harus hukumnya bagi bapa untuk 

mengahwinkan anak lelakinya yang masih kecil. 

Seperti mana jelas nas-nas syarak yang 

membenarkan perkahwinan kanak-kanak perempuan 

tanpa disyaratkan ahliyyah umur, begitu juga 

diqiyāskan kanak-kanak lelaki juga diharuskan untuk 

berkahwin tanpa syarat ahliyyah umur. 

Asas utama kepada pandangan kedua pula yang 

menyatakan bahawa tidak sah perkahwinan kanak-

kanak yang masih kecil sehinggalah sampai kepada 

satu tahap umur minimum bagi membolehkannya 

untuk berkahwin adalah berdasarkan daripada 

petikan ayat Quran daripada firman Allah SWT: 

 
 حَتهى إِذاَ بلََغوُا الن ِكَاحَ 

Maksudnya: Dan ujilah anak-anak yatim itu (sebelum 

baligh) sehingga mereka cukup umur (dewasa)... 

(Surah al-Nisā’ 4: 6) 

 

Ayat di atas menunjukkan kewajipan menjaga 

anak-anak yatim sehingga mereka mencapai “umur 

berkahwin”. Apabila ayat ini meletakkan tahap umur 

minimum bagi anak-anak yatim perlu dijaga dan 

diawasi sehingga “sampai umur berkahwin”, maka 

ayat ini seolah-olahnya mengakui wujudnya had 

umur minimum sebagai ahliyyah syarat seseorang 

untuk membolehkan dia berkahwin. Al-Sarakhsiy 

(1993) berhujah berdasarkan ayat ini bahawa 

sekiranya syarak tidak menetapkan apa-apa had umur 

minimum untuk berkahwin, maka tiada faedahlah 

ayat tersebut menyebutkan “umur berkahwin”. 

Justeru, pastinya ada satu ketetapan umur tertentu 

yang boleh dikategorikan sebahagi umur berkahwin. 

Manakala hujah-hujah yang mendasari 

pandangan ketiga ini pula seperti yang disebutkan 

oleh Ibn Hazm (t.th.) adalah hujah-hujah yang sama 

yang menjadi asas kepada pandangan pertama. Jika 

diteliti kepada nas-nas yang berkaitan, kita akan 

dapati nas-nas tersebut secara khususnya merujuk 

kepada kanak-kanak wanita yang berkahwin. Justeru 

itu, keharusan perkahwinan bawah umur ini hanyalah 

dikhususkan kepada mereka sahaja. Tambahan pula, 

literal nas dan amalan yang dilakukan oleh Nabi dan 

sebahagian sahabat hanyalah merujuk kepada 

perkahwinan kanak-kanak perempuan sahaja dan 

bukannya kanak-kanak lelaki. 

 

Rumusan Pandangan-Pandangan Fuqaha 

 

Selepas meneliti kepada dalil-dalil bagi setiap 

pandangan fuqaha dalam permasalahan perkahwinan 

bawah umur, pandangan ketiga yang mensyaratkan 

ahliyyah umur hanyalah kepada orang lelaki sahaja 

adalah lebih kuat berbanding pandangan yang lain. 

Manakala bagi kanak-kanak perempuan pula, 

dibolehkan untuk berkahwin walaupun masih belum 

baligh dengan syarat-syarat yang dikemukakan oleh 

fuqaha. 

Asas kepada pemilihan pandangan  ini adalah 

kerana nas-nas daripada Quran dan Sunnah jelas 

menunjukkan perkahwinan kanak-kanak perempuan 

yang masih kecil dianggap sah. Manakala kanak-

kanak lelaki walaupun boleh diqiyāskan kepada 

kanak-kanak perempuan dari sudut keharusan 

mereka berkahwin tanpa ada ahliyyah umur, namun 

hakikatnya terdapat perbezaan yang besar antara 

suami dan isteri dalam memikul amanah dan 

tanggungjawab sebagai ketua keluarga. 

Justeru itu, adalah lebih munasabah untuk 

menetapkan syarat ahliyyah umur kepada orang 

lelaki untuk berkahwin, kerana implikasi selepas 

perkahwinan ini adalah besar kepada kaum lelaki 

yang mana ianya memerlukan kepada kematangan 

ilmu dan pengalaman. 

Manakala dakwaan yang dinyatakan oleh Ibn al-

Mundhir bahawa berlakunya ijmak para ulama 

mengenai keharusan berkahwin bagi kanak-kanak 

lelaki dan perempuan yang mendapat kebenaran 

daripada walinya adalah tertolak seperti yang telah 

dinyatakan kerana terdapat pandangan-pandangan 

ulama lain4 yang menolak perkahwinan kanak-kanak 

yang masih belum mencapai umur baligh. 

Sungguh pun begitu, perlulah difahami bahawa 

keharusan kanak-kanak perempuan berkahwin tanpa 

terikat dengan syarat ahliyyah umur ini adalah 

tertakluk kepada maṣlaḥah. Walaupun nas-nas 

menunjukkan keharusan, namun hakikatnya 

 
4 Seperti pandangan Abū Bakr al-Aṣamm, Ibn Shubrumah, 

‘Uthmān al-Battiy, dan selain daripada mereka seperti yang 

dijelaskan dalam pandangan kedua daripada tiga 

pandangan fuqaha berkenaan syarat ahliyyah umur dalam 

perkahwinan. 

keharusan ini adalah tertakluk kepada maṣlaḥah bagi 

pihak kanak-kanak perempuan tersebut. Justeru, 

apabila tertolaknya maṣlaḥah, seperti jika berlakunya 

mafsadah dalam perkahwinan tersebut, maka 

perkahwinan tersebut adalah tertolak di sisi syarak, 

dan pihak yang berautoriti perlulah mengambil 

tindakan bagi membatalkan (fasakh) perkahwinan 

tersebut. 

 

Hikmah Di Sebalik Kelonggaran Pensyaratan 

Ahliyyah Dalam Perkahwinan 

 

Walaupun budaya perkahwinan yang melibatkan 

kanak-kanak dilihat sebagai sesuatu yang negatif 

pada hari ini, namun perkara ini tidaklah 

menyebabkan perkahwinan tersebut tidak diiktiraf 

oleh syarak. 

Penulis mendapati bahawa antara ‘illah yang 

disandarkan oleh fuqaha dalam melonggarkan syarat 

ahliyyah perkahwinan ini adalah berdasarkan kepada 

maṣlaḥah kanak-kanak itu sendiri. Justeru jika 

terdapat mana-mana perkahwinan bawah umur yang 

menyebabkan kemudaratan, maka perkahwinan 

tersebut bukanlah perkahwinan yang tepat mengikut 

syariat. Tambahan pula, terdapat banyak maṣlaḥah-

maṣlaḥah perkahwinan yang tidak dapat dihasilkan 

melainkan hanya dengan melalui jalan perkahwinan 

sahaja. 

Antara maṣlaḥah utama yang boleh diharapkan 

terhasil daripada perkahwinan bagi kanak-kanak 

yang masih belum mencapai umur baligh ini adalah 

maṣlaḥah penjagaan kanak-kanak itu sendiri. Hal ini 

boleh berlaku dalam situasi anak-anak yatim atau 

seumpamanya yang memerlukan kepada orang ketiga 

untuk menjaga dan membela nasib mereka. Justeru, 

ikatan perkahwinanlah yang dapat memberikan 

jaminan kepada anak-anak tersebut untuk terus 

mendapat penjagaan dan pelindungan dari insan yang 

sewajarnya. 

Selain daripada itu, maṣlaḥah keperluan 

hubungan seksual juga adalah antara lain yang boleh 

dipertimbangkan dalam keharusan perkahwinan 

kanak-kanak seperti yang disebutkan oleh Ibn 

Qudamah (1995). Walaupun kanak-kanak yang 

belum baligh pada kebiasaannya masih belum 

mempunyai keinginan seksual, namun tidak dapat 

dipastikan secara yakin bahawa sesungguhnya 

kanak-kanak yang belum mencapai umur baligh 

tidak mempunyai keinginan seksual secara langsung. 

Hal ini kerana, perasaan dan keinginan seksual 

adalah bersifat relatif dan berbeza-beza bagi setiap 

individu dan keadaan persekitaran juga turut 

mempengaruhi perasaan seseorang juga. Malah 

keinginan seksual hanya dapat dipenuhi dengan 

hanya melalui jalan pernikahan. Maka, wajarlah 

sekiranya tiada had umur tertentu sebagai syarat 

ahliyyah dalam perkahwinan. 

Tambahan pula, tahap umur baligh adalah 

berbeza bagi setiap individu. Oleh kerana itu, jika 

dihadkan umur perkahwinan kepada sesuatu had 

umur, perkara ini akan menyebabkan ada 

kemungkinan ada kanak-kanak yang telah mencapai 

tahap baligh namun masih dianggap sebagai kanak-

kanak kerana umur mereka. 

Apa yang lebih penting adalah, perkahwinan 

dalam Islam merupakan ikatan janji yang datang 

bersamanya tanggungjawab dan amanah. Setiap 

individu yang melangkah ke alam perkahwinan akan 

dibebankan ke atas bahunya tanggungjawab yang 

harus dilaksanakan terhadap pasangannya. Tidak 

seharusnya perkahwinan itu dilihat sekadar untuk 

memenuhi tuntutan nafsu semata-mata, malah 

hakikatnya perkahwinan itu merupakan suatu perkara 

yang padanya terdapat amanah yang besar. Adalah 

tidak wajar untuk hanya melihat kepada keharusan 

syarak bagi perkahwinan kanak-kanak tanpa dilihat 

dengan pandangan yang lebih luas kepada sistem 

kekeluargaan dalam Islam yang merupakan institusi 

yang terpenting dalam membina masyarakat yang 

baik serta generasi dan keturunan yang beriman. 

Hakikatnya, individu yang baik datangnya daripada 

keluarga yang baik, dan seterusnya masyarakat yang 

baik datangnya daripada keluarga-keluarga yang 

berkualiti.  

 

KESIMPULAN 

 

Secara kesimpulannya, pengkaji merumuskan 

bahawa majoriti fuqaha tidak meletakkan ahliyyah 

tahap umur sebagai syarat kepada sahnya sesebuah 

perkahwinan. Namun begitu, perlu juga ditekankan 

bahawa syarak bukan hanya sekadar mengharuskan 

perkahwinan kanak-kanak secara mutlak, namun 

keharusan ini hakikatnya adalah tertakluk kepada 

maṣlaḥah bagi kanak-kanak tersebut. Berdasarkan 

kepada realiti yang berlaku di Malaysia, dalam 

urusan kebenaran perkahwinan bawah umur, Hakim 

Mahkamah Syariah yang memainkan peranan yang 

penting dalam membenarkan atau menolak sesuatu 

permohonan perkahwinan bawah umur. Oleh itu, 

menjadi tanggungjawab kepada pihak Mahkamah 

untuk mengenal pasti samada perkahwinan yang 

akan dilangsungkan kanak-kanak tersebut akan 

mendatangkan maslahah atau mafsadah kepadanya. 

Justeru, apabila maṣlaḥah tidak terhasil seperti yang 

diharapkan, malah sebaliknya perkahwinan tersebut 

menyebabkan timbulnya mafsadah dan keburukan 

pula, maka perkahwinan tersebut pada ketika itu 

bukanlah perkahwinan yang diperakui oleh syarak 

dan perlu dibubarkan (fasakh) oleh pihak yang 

berautoriti. 

